
సీ. లీలావిలాసలాలితలోకహర్షంబు, గోమేధికాకౢప్తగోపురంబు

గోపురస్థితశాతకుంభకుంభశతంబు, దివ్యరత్ననిబద్ధదేవగృహము

దేవగేహాకీర్ణదివిజాప్సరశ్శ్రేణి, యఖలవస్తుప్రపూర్ణాపణంబు

వివిధాపణస్వర్ణవేదికాధ్యాసిత, యక్షగంధర్వవిద్యాధరంబు

తే. శంఖభేరీమృదంగనిస్సాణపటహ, ఝల్లరీవేణువీణాదిశబ్దనిహ

కలకలోద్వేజితాశేషకల్మషంబు, నయనభాగ్యంబు దక్షిణానందవనము. 61



సీ. ఘల్లుఘల్లని రత్నకంకణంబులు మ్రోయ, గంధవాహునియాలు కసవునూడ్చు

లక్ష్మికెంగేలిలీలారవిందమ్మునఁ, గలయంపి చిలికించుఁ గమ్మఁదేనెఁ

దామ్రపర్ణియుఁ దాను తారకాపథగంగ, నలిముత్యముల రంగవల్లిఁ దీర్చు

నధివాసమును జేయు యమునిశుద్ధాంతంబు, ధూపార్తిమహినాక్షి ధూమఘుటిక

తే. సప్తపాతాళనాగేంద్రచంద్రముఖులు, ఫణమణిజ్యోత్స్నదివియగంబము లగుదురు

సోమమకుటుని గారాబుబజోటియైన, దక్షవాటికిఁ బ్రతిమహోత్సవమునందు. 62



మ. ధనకోటీవినిబద్ధకేశవశతద్రాఘిష్ఠవైశ్యాలయం

బనువేలధ్వనితార్థదాననిధిఘంటారావవేశ్యాగృహం

బనిమేషాక్షినిరీక్షితేశ్వరమహేడ్యక్షోణి బృందారకం

బనుసంధ్యాగతలోకపాలకము దక్షారామ మభ్యున్నతిన్. 63



తే. మొగులుముట్టిన సురపద్మమూర్ధవీధిఁ, గోటిపడగలఁ బొలుపారుఁ గూటకోటి

పట్టణమ్ము నిజాంగుళీపల్లవముల, నెట్టుకొని పాపములఁ బాయఁ దట్టుకరణి. 64



సీ. ఎచ్చోట క్షేత్రంబు లేఁకారుజనుల కి, చ్ఛామాత్రభోగమోక్షప్రదములు

కీర్తింతు రెద్దాని కీర్తి గంధర్వులు, గాంధర్వమున యక్షగానసరణి

జంకించు నెద్దాని శబలసౌధోపరి, ధ్వజపటంబులు దేవతాగృహముల

వసియింతు రెద్దాన వాలఖిల్యాదులు, తపసు లష్టాశీతిదశశతములు

తే. నెద్ది యమరేంద్రుపురలక్ష్మి కింతపెద్ద, యట్టి శ్రీదక్షవాటీమహాపురంబు

నద్భుతంబంది చూచిరి యాదిమునులు, సత్యవతినందనుఁడు గుంభసంభవుండు. 65



సీ. దక్షాధ్వరానలత్రయతీర్థ యొక్కటి, యోగాగ్ని నెందేని నురిసె గౌరి

యఖిలేష్టసంసిద్ధియందు రెండవతీర్థ, మెందేని నుమ గాంచె నిష్టసిద్ధి

సోమేశ్వరం బండ్రు సొరిది మూఁడవతీర్థ, మెందేని నఘము లిఱ్ఱింకులింకు

హైమవతం బందు రది నాలుగవతీర్థ, మెందేని హిమవంతుఁ + డొందె వరము

తే. సప్తగోదావరంబు పంచమసుతీర్థ, మఖిలశుభములు నెందేని నావహిల్లుఁ

బంచతీర్థంబు లివి యాడి పంచజనుఁడు , పాయుఁ బంచేంద్రియోద్భవపాతకములు. 66

